
Gaur egun Golgi-ren aparatua deritzaguna Camilo Golgi-k ikusi zuen lehen aldiz nerbio-zeluletan, 1899 urtean. Nukleoa inguratzen duen sare gisa deskribatu eta “barne-aparatu erretikular” bezala izendatu zuen.


Mikroskopio elektronikoz begiratuta, Golgi-ren aparatuak bi elementu ditu: zisterna zapalak eta besikulak. Zisternak, zakulu zapal itxuradunak, multzokatuta daude normalean launaka edo bosnaka, eta diktiosomak eratzen dituzte. Diktisiomaren zisterna-multzoa inguratzen besikula biribilak daude.


Golgi aparatuaren “barne” alde ahurrean materialez betetako besikulak sortzen dira zisternetatik. “Kanpo” alde ganbilera erretikulu endoplasmatiko bikortsutik datozen besikulak iristen dira, erretikuluan bertan sortutako materialez kargatuak. Beraz, besikulen emari etengabea sortzen da alde ganbiletik ahurrera eta, horrela, jariapen-besikulak edo beste organulu batzuk (lisosomak, etab.) sortzen dira.


Golgi-ren aparatuak oso zeregin garrantzitsua du garraio- eta jariapen-prozesu desberdinetan. Hona hemen prozesu honetako zenbait:

· Proteinen eta glikoproteinen jariapena.

· Lisosomen eraketa.

· Mintz berrien eraketa.  

